REZIME RADA 

Cilj rada je prikazati upotrebu lijekova u trudnoći u Tuzlanskom kantonu te istražiti značajnija odstupanja u odnosu na praksu propisivanja lijekova u trudnoći u Evropi. Istraživanje se provodilo tokom 2009. godine na Klinici za ginekologiju i akušerstvo JZU UKC TUZLA. Provođeno je putem standardiziranog upitnika koji se sastojao iz dva dijela: intervjua majke i podataka iz medicinske historije majke i novorođenčeta. Od 1000 ispitivanih žena njih 940 (94%) je uzimalo barem jedan lijek. Ukupno je korišteno 77 različitih lijekova, uz prosječan broj lijekova od 3,55 po ženi. U prvom tromjesečju 462 (46,2%) žena je koristilo lijekove. U toku cijele trudnoće nijedan lijek nije uzimalo 60 (6%) žena, jedan lijek koristilo je 113 (11,3%) žena, dva lijeka 144 (14,4%) žena, tri lijeka 159 (15,9%) žena, a 524 (52,4%) žene uzimale su četiri i više lijekova. Lijekove iz kategorije C, po FDA, uzimalo je 472 (47,2%) žena, iz kategorije D 581 (58,1%) žena, a lijekove iz kategorije X nije koristila nijedna žena. Značajna je upotreba diazepama, koji predstavlja najpropisivaniji lijek u trudnoći. Kod 61 (6,1%) djeteta utvrđene su kongenitalne malformacije. Najviše ih je bilo vezano za srce i krvne žile (34 ili 55,7%), zatim slijede malformacije mišićno-koštanog sistema (13 ili 21,3%), malformacije genitalnih organa (6 ili 9,8%), digestivnog sistema (3 ili 4,9%), itd. Utvrđena je statistički značajna razlika u učestalosti kongenitalnih malformacija između plodova majki koje su uzimale lijekove u trudnoći i onih plodova čije majke nisu uzimale lijekove. Obzirom da je samo jedna žena svakodnevno koristila alkohol, nije bilo moguće dokazati statističku povezanost sa kongenitalnim malformacijama djece. Kod pušenja nismo utvrdili statistički značajnu povezanost. Studija je ukazala na postojanje nekritične primjene nekih grupa lijekova u trudnoći u Tuzlanskom kantonu.

